
Nafarroako Alderdi Sozialista talde parlamentarioari atxikitako Inmaculada Jurío Macaya andreak, Legebiltzarreko Erregelamenduan ezarritakoaren babesean, honako mozio hau aurkezten du, Osoko Bilkuran eztabaidatzeko.

Zioen azalpena 
2025ean 50 urte beteko dira Francisco Franco diktadorea hil zenetik, ia lau hamarkadaz Espainian erregimen autoritarioa anker eta askatasunen suntsitzailea ezarri zuena, gobernu konstituzional demokratiko eta zilegi baten aurkako estatu kolpearen eta haren ondorioz piztutako gerra zibilaren ondoren. Nafarroan ez zen gerra fronterik izan, baina hamarkadatan pairatu genuen indarkeria frankista, zeinak sakon erasan baitzituen gure erkidegoko familiak. Horrenbestez, bizikidetzaren aurkako eraso bat izan zen eta kasu askotan oraindik ere irekita dirauten zauriak eragin zituen. 
Hori dela eta, Espainiako Gobernuak ehun ekitalditik gora sustatuko ditu 2025. urte honetan, “Espainia askatasunean” goiburuarekin, gogoratzeko 50 urte beteko direla gure herrialdea askatasunean bizi denetik. Ekitaldi horien xedea da demokraziako mende erdi honetan lortutako eraldaketa handia balioan jartzea eta hori ahalbidetu duten pertsona eta talde guztiak omentzea. Izan ere, urte horietan gure herrialdea diktadura txiro eta isolatu bat izatetik munduko demokrazia osoenetako bat izatera pasa da. Ekonomia moderno, ireki eta jasangarria, gizarte tolerante eta inklusiboa eta nazioarteko potentzia, aldeaniztasunarekin, europazaletasunarekin eta bakearekin konprometitua. 
Ekimen hori behar-beharrezkoa da gaur egun, diktadura aldarrikatzen duten diskurtsoek demokraziari eraso egiten dioten honetan. Horrenbestez, inboluzio-arriskua benetakoa da, eta memoriaren, elkarbizitzaren, desberdinarekiko errespetuaren eta aniztasunaren aitorpenaren zentzua galbideratzen denean hazten da. Izan ere, gezur historikoak betikotzen direnean ez dago elkarbizitzarik. 
Nafarroan, memoria historiko eta demokratikoaren arloan, askotariko ekimen eta foru arauak sustatu eta aplikatzen dira, eta horiek lagungarriak izan dira eta dira gure erkidegoko herritarren artean kontzientzia demokratikoa eta askatasunei buruzkoa indartzen. 
Azaldutako guztiagatik, Nafarroako Alderdi Sozialista talde parlamentarioak honako erabaki proposamen hau aurkezten du: 
Nafarroako Parlamentuak bat egiten du "España en libertad" izeneko ekimenarekin, 2025ean zehar diktadura gainditu eta gure demokrazia ezarri izanaren 50. urteurrena ospatzeko, eta Nafarroako Gobernua premiatzen du arlo garrantzitsu horretan bere lan-plangintza ezartzen jarrai dezan, Espainiako Gobernuarekin lankidetzan, gure demokrazia eta eskubide eta askatasunen konstituzio-erregimena sendotzeko.

